
Weltevredenpark, 1715
Tiende Berge en Dale Fietswedren bereik mylpaal
Rome is nie in ’n dag gebou nie. So het ’n fietswedren ook tyd nodig om te ontwikkel. Hierdie jaar se tiende Berge en Dale fietswedren gaan ’n baie spesiale geleentheid wees met ’n opwindende nuwe roete en ’n fantastiese nuwe beginpunt. 
Die wedren het sy nederige ontstaan in 2000 gehad met slegs middel- en kortafstandroetes, maar sterk gegroei sodat die aantal deelnemers binne 5 jaar vertiendubbel het. ’n Langafstandroete is reeds in die tweede jaar bygevoeg, en dit was gou reeds meer gewild as die korter roetes. Die toename in verkeer in die Ruimsig-area aan die Noordwes-Rand het in 2007 ’n verskuiwing van die wedren na die Wieg van die Mensdom genoodsaak. Nuwe teerpaaie en ’n nuwe beginpunt het egter nou ’n asemrowende en veiliger roete met gedeeltelike padsluiting moontlik gemaak. 
Die nuwe roete begin by die Silverstar Casino in Muldersdrif, en gaan dan deur Krugersdorp en die Wieg van die Mensdom. Die laaste helfte van die roete volg die N14-hoofweg ooswaarts van Beyers Naudéweg tot by Diepsloot, en weer terug na Muldersdrif op die oorkantste baan van die hoofweg. Vir die grootste deel van die roete is daar twee bane in albei rigtings, met die absolute minimum kruisings om te verseker dat ander padgebruikers so min moontlik ontwrigting op die paaie sal ervaar. Vir die gedeelte op die N14 word die geel streep en linkerbaan vir fietsryers gereserveer, terwyl motoriste steeds die regterbaan kan gebruik. Verkeerspolisie en ander beamptes patrolleer die hele roete, terwyl ER24 mediese ondersteuningsdienste lewer en ’n spesialisgroep die hele wedren met radioverbinding koördineer. 
Dit is ’n skilderagtige roete om te ry. Fietsryers beleef die suikerbosse teen die noordelike hange van Krugersdorp, en kyk bo van die Witwatersrand af op die landskap wat daar onder na die noorde uitgestrek lê. Dan ry hulle deur die landelike Wieg van die Mensdom met sy talle spesiale plekke vir romantiese troues, verby die Sterkfontein-grotte en die Leeu- en Renosterpark. En uiteindelik volg die deinings van die N14, nie (soos met die 94.7) net tot by die R511 nie, maar ook terug Muldersdrift toe aan die oorkant van die hoofweg. Dit is die een rit wat jy nie wil misloop nie!
Vir die kompeterende fietsryers is dit natuurlik die ideale geleentheid om vroeg-vroeg hulle staal te toets. Die roete bied oorgenoeg geleentheid vir aanvalle en teenaanvalle, en spantaktiek sal sonder twyfel ’n groot rol speel om die wenners te bepaal. Soos in die verlede word al die beste spanne en gelisensieerde ryers verwag, met ’n opwindende atmosfeer vir almal wat deelneem. 
Daar is meer inligting by http://www.nhkweltevreden.net/BD09.htm. Belangstellendes kan tot 19 Januarie 2009 aanlyn inskryf by http://www.cyclelab.com. 
